
Shri Narmada Kavacham

શ્રીનર્મદાકવચમ્

શ્રીગણેશાય નમઃ ।
શ્રીપાર્વતી ઉવાચ ।
ૐ લોકસાક્ષિ જગન્નાથ ! સંસારાર્ણવતારણમ્ ।
નર્મદાકવચં બ્રૂહિ સર્વસિદ્ધિકરં સદા॥ ૧॥
શ્રીશિવ ઉવાચ ।
સાધુ તે પ્રભુતાયૈ ત્વાં ત્રિષુ લોકેષુ દુર્લભમ્ ।
નર્મદાકવચં દેવિ ! સર્વરક્ષાકરં પરમ્॥ ૨॥
નર્મદાકવચસ્યાસ્ય મહેશસ્તુ ઋષિસ્મૃતઃ ।
છન્દો વિરાટ્ સુવિજ્ઞેયો વિનિયોગશ્ચતુર્વિધે  ॥ ૩॥
ૐઅસ્ય શ્રીનર્મદાકવચસ્ય મહેશ્વર ઋષિઃ ।
વિરાટ્ છન્દઃ । નર્મદા દેવતા । હ્રાઁ  બીજમ્ ।
નમઃ શક્તિઃ । નર્મદાયૈ કીલકમ્ ।
મોક્ષાર્થે જપે વિનિયોગઃ॥
અથ કરન્યાસઃ -
ૐ હ્રાં  અઙ્ગુષ્ઠાભ્યાં  નમઃ ।
ૐ હ્રીં   તર્જનીભ્યાં નમઃ ।
ૐ હ્રૂં  મધ્યમાભ્યાં નમઃ ।
ૐ હ્રૈં  અનામિકાભ્યાં નમઃ ।
ૐ હ્રૌં  કનિષ્ઠિકાભ્યાં નમઃ ।
ૐ હ્રઃ  કરતલકરપૃષ્ઠાભ્યાં નમઃ॥
અથ હૃદયાદિન્યાસઃ -
ૐ હ્રાં  હૃદયાય નમઃ ।
ૐ હ્રીં   શિરસે સ્વાહા ।
ૐ હ્રૂં  શિખાયૈ વષટ્ ।

ૐ હ્રૈં  કવચાય હુમ્ ।
ૐ હ્રૌં  નેત્રત્રયાય વૌષટ્ ।
ૐ હ્રઃ  અસ્ત્રાય ફટ ।
ૐભૂર્ભુવસ્સ્વરોમિતિ દિગ્બન્ધઃ॥
અથ ધ્યાનમ્ ।
ૐ નર્મદાયૈ નમઃ પ્રાતર્નર્મદાયૈ નમો નિશિ ।
નમસ્તે નર્મદ દેવિ ત્રાહિ માં ભવસાગરાત્॥
આદૌ બ્રહ્માણ્ડખણ્ડે ત્રિભુવનવિવરે કલ્પદા સા કુમારી
મધ્યાહ્ને શુદ્ધરેવા વહતિ સુરનદી વેદકણ્ઠોપકણ્ઠૈઃ ।
શ્રીકણ્ઠે કન્યારૂપા લલિતશિવજટાશઙ્કરી બ્રહ્મશાન્તિઃ
સા દેવી વેદગઙ્ગા  ઋષિકુલતરિણી નર્મદા માં પુનાતુ॥
ઇતિ ધ્યાત્વાઽષ્ટોત્તરશતવારં મૂલમન્ત્રં જપેત્ ।
ૐ હ્રાં  હ્રીં   હ્રૂઁ  હ્રૈં  હ્રૌં  હ્રઃ  નર્મદાયૈ નમઃ ઇતિ મન્ત્રઃ ।
અથ નર્મદાગાયત્રી -
ૐરુદ્રદેહાયૈ વિદ્મહે મેકલકન્યકાયૈ ધીમહિ તન્નો રેવા પ્રચોદયાત્॥
ૐ નર્મદાય નમઃ સાહમ્ ।
ઇતિ મન્ત્રઃ । ૐ હ્રીં   શ્રીં  નર્મદાયૈ સ્વાહા॥
અથ કવચમ્ ।
ૐ પૂર્વે તુ નર્મદા પાતુ આગ્નેયાં ગિરિકન્યકા ।
દક્ષિણે ચન્દ્રતનયા નૈરૃત્યાં મેકલાત્મજા॥ ૧॥
રેવા તુ પશ્ચિમે પાતુ વાયવ્યે હરવલ્લભા ।
ઉત્તરે મેરુતનયા ઈશાન્યે ચતુરઙ્ગિણી ॥ ૨॥
ઊર્ધ્વં સોમોદ્ભવા પાતુ અધો ગિરિવરાત્મજા ।
ગિરિજા પાતુ મે શિરસિ મસ્તકે શૈલવાસિની॥ ૩॥
ઊર્ધ્વગા નાસિકાં પાતુ ભૃકુટી જલવાહિની ।
કર્ણયોઃ કામદા પાતુ કપાલે ચામરેશ્વરી॥ ૪॥
નેત્રે મન્દાકિની રક્ષેત્ પવિત્રા ચાધરોષ્ટકે ।
દશનાન્ કેશવી રક્ષેત્ જિહ્વાં મે વાગ્વિલાસિની॥ ૫॥
ચિબૂકે પઙ્કજાક્ષી ચ ઘણ્ટિકા ધનવર્ધિની   ।

પુત્રદા બાહુમૂલે ચ ઈશ્વરી બાહુયુગ્મકે ॥ ૬॥
અઙ્ગુલીઃ  કામદા પાતુ ચોદરે જગદમ્બિકા ।
હૃદયં ચ મહાલક્ષ્મી કટિતટે વરાશ્રમા॥ ૭॥
મોહિની જઙ્ઘયોઃ  પાતુ જઠરે ચ ઉરઃસ્થલે ।
સહજા પાદયોઃ પાતુ મન્દલા પાદપૃષ્ઠકે ॥ ૮॥
ધારાધરી ધનં રક્ષેત્ પશૂન્ મે ભુવનેશ્વરી ।
બુદ્ધિ મે મદના પાતુ મનસ્વિની મનો મમ॥ ૯॥
અભર્ણે અમ્બિકા પાતુ વસ્તિં  મે જગદીશ્ચરી ।
વાચાં મે કૌતકી રક્ષેત્ કૌમારી ચ કુમારકે ॥ ૧૦॥
જલે શ્રીયન્ત્રણે પાતુ મન્ત્રણે મનમોહિની ।
તન્ત્રણે કુરુગર્ભાં ચ મોહને મદનાવલી॥ ૧૧॥
સ્તમ્ભે વૈ સ્તમ્ભિની રક્ષેદ્વિસૃષ્ટા સૃષ્ટિગામિની ।
શ્રેષ્ઠા ચૌરે સદા રક્ષેત્ વિદ્વેષે વૃષ્ટિધારિણી॥ ૧૨॥
રાજદ્વારે મહામાયા મોહિની શત્રુસઙ્ગમે  ।
ક્ષોભણી પાતુ સઙ્ગ્રામે  ઉદ્ભટે ભટમર્દિની  ॥ ૧૩॥
મોહિની મદને પાતુ ક્રીડાયાં ચ વિલાસિની ।
શયને પાતુ બિમ્બોષ્ઠી નિદ્રાયાં જગવન્દિતા॥ ૧૪॥
પૂજાયાં સતતં રક્ષેત્ બલાવદ્ બ્રહ્મચારિણી ।
વિદ્યાયાં શારદા પાતુ વાર્તાયાં ચ કુલેશ્વરી॥ ૧૫॥
શ્રિયં મે શ્રીધરી પાતુ દિશાયાં વિદિશા તથા ।
સર્વદા સર્વભાવેન રક્ષેદ્વૈ પરમેશ્વરી॥ ૧૬॥
ઇતીદં કવચં ગુહ્યં કસ્યચિન્ન પ્રકાશિતમ્ ।
સમ્પ્રત્યેવ મયા પ્રોક્તં નર્મદાકવચં યદિ॥ ૧૭॥
યે પઠન્તિ મહાપ્રાજ્ઞાસ્ત્રિકાલં નર્મદાતટે ।
તે લભન્તે પરં સ્થાનં યત્ સુરૈરપિ દુર્લભમ્॥ ૧૮॥
ગુહ્યાદ્ ગુહ્યતરં દેવિ રેવાયાઃ કવચં શુભમ્ ।
ધનદં મોક્ષદં જ્ઞાનં સબુદ્ધિમચલાં શ્રિયમ્॥ ૧૯॥

મહાપુણ્યાત્મકા લોકે ભવન્તિ કવચાત્મકે ।
એકાદશ્યાં નિરાહારો બ્રતસ્થો નર્મદાતટે॥ ૨૦॥
સાયાહ્ને યોગસિદ્ધિઃ સ્યાત્ મનઃ સૃષ્ટાર્ધરાત્રકે ।
સપ્તાવૃત્તિં  પઠેદ્વિદાન્ જ્ઞાનોદયં સમાલભેત્॥ ૨૧॥
ભૌમાર્કે રવિવારે તુ અર્ધરાત્રે ચતુષ્પથે ।
સપ્તાવૃત્તિં  પઠેદ્ દેવિ, સ લભેદ્ બલકામકમ્॥ ૨૨॥
પ્રભાતે જ્ઞાનસમ્પત્તિ મધ્યાહ્ને શત્રુસઙ્કટે ।
શતાવૃત્તિવિશેષેણ માસમેકં ચ લભ્યતે॥ ૨૩॥
શત્રુભીતે રાજભઙ્ગે  અશ્વત્થે નર્મદાતટે ।
સહસ્ત્રાવૃત્તિપાઠેન સંસ્થિતિર્વૈ ભવિષ્યતિ॥ ૨૪॥
નાન્યા દેવિ નાન્યા દેવિ નાન્યા દેવિ મહીતલે ।
ન નર્મદાસમા પુણ્યા વસુધાયાં વરાનને॥ ૨૫॥
યં યં વાઞ્છયતિ કામં યઃ પઠેત્ કવચં શુભમ્ ।
તં તં પ્રાપ્નોતિ વૈ સર્વં નર્મદાયાઃ પ્રસાદતઃ॥ ૨૬॥
ઇતિ શ્રીભવાનીતન્ત્રે હરગૌરીસંવાદે શ્રીનર્મદાકવચં સમ્પૂર્ણમ્ ।

